MƏNİM TANIDIĞIM RZA
İnsan tanıdığı şəxslər haqqında xatirə danışmağı xoşlayır. Bunun bir tərəfi xoşagələn şəxsin ötən günləri və bu günü haqqında fikir söyləmək istəyidirsə, digər tərəfi, yəqin ki, xatirə söyləyənin öz əziz keçmişinə xəyalən səfər etmək və öz ətrafına bir daha nəzər salmaq marağıdır. Tanıdıqlarımızın böyük hissəsi uşaqlıqdan deyil, sonradan tanıdıqlarımızdır. Insan yaşlandıqca təhsil aldığı yerlərdən, işindən, yaşadığı mühitdən asılı olaraq yeni-yeni insanlarla tanış olur, əməkdaşlıq və ya dostluq edir. İnsanın uşaqlıq tanış və dostları isə, az saydası istisna olmaqla, sanki uzağa çəkilir, hərə öz həyatını yaşayır, uşaqlıq yoldaşları uşaqlığın özü kimi xoş, amma dumanlı xəyala dönür.
Rza Mahmudov onu tanıyanların əksəriyyəti üçün hidrometerologiya üzrə tanınmış mütəxəssis, elmlər doktoru və professor, bu sahədə aparıcı elmi-tədqiqat institunun və departamentin rəhbəridir, çoxsaylı elmi məqalələrin, monoqrafiya və dərsliklərin, xəritə, kataloq və icmalların müəllifi olan məhsuldar alimdir, pedaqoq və maarifçidir, elmi rəhbər və təşkilatçıdır. Lakin mən Rzanın bu və digər qabiliyyətləri haqqında xüsusi danışmaq fikrində deyiləm, bunlar məlumdur, bunlar haqqında danışanlar var. Mən xüsusi tanıdığım bir Rza haqqında bir neçə söz demək istəyirəm, bu, yəqin ki, Rzanın rəsmi bioqrafiyasında və yaradıcılığını səciyyələndirən yazılarda yer almayıb. 
Rza ilə yaxın qohumuq. Bir həyətdə dünyaya gəlmişik. Böyük qardaşı Elmxanla orta məktəbdə 11 il bir partada oturmuş, bir fakultədə oxumuş, riyazi elmlərlərinə baş vurmuşuq. Rza nədənsə həmişə mənə yaxın olmağa çalışmış, mənimlə ünsiyyətdə olmaq istəmişdir. Mən də onun xətrini çox istəmişəm. Rza özü hər ikimizin iştirakı ilə baş vermiş bəzi keçmiş anları ləzzətlə yada salır. Mənim ona şahmat öyrətməyim və sonra zarafatla şahımı onun küncə sıxılmış şahının yanına qoymaqla mat elan etməyim maraqlı deyilmi?! “Neftçi” futbol komandasının qələbə çaldığı xəbərini radioda eşidib, sevincini mənimlə bölüşmək üçün qaça-qaça mənim yanıma gəlməsi və mənim “bizim radioda Neftçi uduzdu” deyə onu bir an məyus etməyim insafsızlıq deyilmi?! Bu “zalımlığımın” səbəbi yəqin ki, Rzanın çox məsum, bir qədər də sadəlövh olması, mənə həddindən çox inanması idi. Mən də, indi öz-özümə düşünürəm ki, onunla zarafat etməkdən, oynamaqdan, gözlənilməz gedişlərlə onu çaşdırıb sonra “sirri açmaq”, onu təzədən sevindirmək kimi “təlim-tərbiyə yolu” seçmişəmmiş.
Məktəb illərimizdə, bəzən də sonralar qardaşı Elmxan onu bizim məclislərə və ya oyuna buraxmaq istəməyəndə Rzanı müdafiə edirdim. Rzanın ilk gəncliyində çətin anları da olub, çox məyus olduğu zamanlarda ona ürək-dirək verməyə, onu ruhlandırmağa çalışmışam. O da məsuliyyəti və zəhmətkeşliyi sayəsində çətinliyi dəf edib, uğurlar qazanmaqda davam edib. Rzanın həmişə mənimlə məsləhətləşməsi, məni böyük qardaşdan daha yaxın görməsi və mənim də ona xüsusi rəğbətim qohumluğun yaxın dosluğa çevrilməsinə gətirib çıxardı. Rzanın ən gözəl xüsusiyyətlərindən biri yaxınların və dostların uğurlarına sevinmək qabiliyyətidir. O, üstəlik, çox qayğıkeşdir, yaxınların bir qədər əyilmiş işini düzəltmək üçün öz çiynini irəli verməkdən çəkinmir. Bir elm adamı kimi açıqfikirli olmaqla yanaşı, yaxşı mənada mühafizəkarığı da var - tərbiyə və adət-ənənəni həyati vacib keyfiyyət hesab edir. 
Mənim tanıdığım Rza uşaqlıqdan bu günə kimi özü özünü yetişdirmiş, səliqəsi, əməksevərliyi və məsuliyyəti ilə öz qabiliyyətini ortaya qoymuş, uğurlu həyat yolu keçmiş, hörmət və məhəbbət qazanmış dost, qardaş və alimdir, şəxsiyyətdir. 

